                          Kanalların lillənməsi


Deformasiyanın bu növü əsas etibarilə kanalda hərəkət edən suyun yavaş, lal axması nəticəsində əmələ gəlir. Məlumdur ki, əksər çaylar öz başlanğıcını dağlardan götürür və özləri ilə birlikdə çoxlu qrunt hissəcikləri gətirirlər ki, bunun da müəyyən hissəsi çökərək kanallarda qalır. Kanallarin lillənməsi onların yamaclarının ağılması və kanalın dibinə çökməsi nəticəsində də baş verir. Bundan əlavə bəzi suvarma rayonlarında kanalların lillənməsi bir çox təbii və süni səbəblər üzündən də baş verir. Məsələn, Abşeron rayonunda şiddətli küləklər ətraflardan qum və tozu kanallara doldurur. 

Təcrübələr göstərir ki, böyük kanalların dibi ildə 17 sm və daha çox lillənir. Orta hesabla dib hissəsinin eni bir metr olan bir kilometr uzunluğunda kanalda 100 m3-ə qədər qrunt (lil qarı) toplanır. Suvarma kanallarında lil qatının əmələgəlmə intensivliyi sudakı qrunt hissəciklərinin miqdarından və kanalda suyun axma sürətindən asılıdır. Qar və yağış suları da kanala qrunt hissəcikləri axıdır. 

Suyun içərisində olan qrunt hissəciklərinin kanalların dibinə çökməsi üçün suyun axma sürəti, kritik sürətdən çox olmalıdır. Lillənmə verməyə başlayan axın sürətinə kritik sürət deyilir. Suvarma sistemlərində lillənmənin əmələ gəlməsinə qarşı bir çox tədbirlər görülür. Çayların başlandığı zonalarda meşələr salınır ki, yağış və qar suları ilə yamaclardan qruntun axıb çaylara tökülməsi prosesi azalsın.

Suvarma kanallarına lil qatının yığılmasını azaltmaq üçün çaylarda suyun çox bulanıq olduğu dövrlərdə, yağış və sel olanda kanallarda az su verilməlidir. Kanal​lara su götürən qurğuları lazımi vəziyyətdə yerləşdirməklə də lillənmənin qarşısını müəyyən dərəcədə almaq olar. Kanallara suyu axının üst qatından götürmək lazımdır. Suvarma sistemlırinin lillənməsinə qarşı görülən ən mühüm tədbirlərdən biri də çökdürücülərin (durulducuların) qurulmasıdır. Çökdürücü sudakı qrunt hissəcikləri saxlamaq üçün düzəldilmiş suyığandan ibarətdir. Çökdürücüdə suyun axma sürəti az olduğundan qrunt hissəciklərinin xeyli hissəsi çöküb orada qalır. Çökmüş lili axıtmaq  üçün  çökdürücülərdə  lil  axıdıcı  deşiklər olur. 

Müxtəlif tədbirlərin görülməsinə baxmayaraq demək olar ki, bütün suvarma kanallarında lillənmə prossesi gedir və bununla əlaqədar olaraq kanalların təmizlənməsi böyük həcmdə torpaq işi görülməsini tələb edir. 

